
Maheshvara Tushtikarana Stuti by Mahakala

మహాకాలకృతా మహేశ్వరతుష్టికరణస్తుతిః

మహాకాలః -
హర హర దురితాని దీనబన్ధో పురహర పాహి దయాకటాక్షలేశైః  ।
సురహరశర హారకాకోదరనద్ధామరణ  ప్రసీద  శమ్భో ॥ ౧॥
తపనదహన పద్మజాతమిత్ర ప్రతికృతిభూతమభూతవర్గ  ।
మధుమథనాక్షిపూజ్యపాదపద్య ప్రమథసనాథ  మహేశ పాహి శమ్భో ॥ ౨॥
మత్తానన్దకరీన్ద్రదారణపటుం   పఞ్చాస్యపఞ్చాననం

గఙ్గాతుఙ్గతరఙ్గసఙ్గతమహామౌలీ     పిశఙ్గాయితమ్  ।
శ‍ృఙ్గాసఙ్గ్రహరం   కురఙ్గసఙ్గవిలసత్పాణిప్రభామణ్డలం   

తుఙ్గాతీరపతఙ్గసోదరమహామూలస్థలిఙ్గాకృతిమ్     ॥ ౩॥
హిరణ్యైకబాహుం  హిరణ్యైకరూపం  హిరణ్యైకవర్ణం   హిరణ్యాదిదేవమ్ ।
హిరణ్యాఖ్యయోర్హర్తృహన్తారమీశం   హిరణ్యాచలావాసకన్యాసమేతమ్ ॥ ౪॥
గమ్భీరసాగరనిషఙ్గపినాకపాణిం  సోమాగ్నివిష్ణుశరకృత్తపురాదివర్గమ్   ।
క్ష్మాస్యన్దనాన్తరగతం  శశిసూర్యచక్రం  వేదాశ్వసారథివిధిం రథినాం వరేణ్యమ్ ॥ ౫॥
నతోఽస్మీశమాద్యం సురాద్యైరపీడ్యం  సుగన్ధిం  నతోఽస్మి ప్రపద్యే  హ శశ్వత్ ।
నతోఽస్మీష్టసిద్ధ్యై   నతోఽస్మీశ సిద్ధయై  నతోఽస్మీశ భక్త్యా ప్రపద్యే  ప్రపద్యే  ॥ ౬॥
నృత్తకృత్తకరిమస్తపదాబ్జ  ధ్వస్తదక్షమఖ  కృత్తిసువాసః ।
మారమారక చిరన్తనదుఃఖాన్యాశు సంహర విభో దురితాని ॥ ౭॥
భవోద్భవ మనోన్మనీసహిత దివ్యగన్ధోల్లసన్మరన్దసుమశీతలస్ఫురదురుప్రకర్షాఙ్గక       ।
మహేశ్వర మహాఫణోచ్ఛ్వసితభోగిభోగప్రియ  ప్రపఞ్చరచనాదర  ప్రవరదేవ మాంపాలయ
॥ ౮॥
భవ భావహృదన్తరాబ్జగప్రభవాభావభవ   స్థితిప్రద   ।
గతభావ విదూర ... శమ్భో భవబన్ధం  ప్రవినాశయాశు  మే ॥ ౯॥
భవ భూతపతే భవోద్భవాద్య త్వయి భక్త్యా భగవన భవాబ్ధిపారమ్  ।

భసితైర్భవపాశనాశకైః   పరిధూల్య క్రమశస్తరన్తి   భావాః ॥ ౧౦॥
చిత్తం త్రినేత్రసుచరిత్ర   విచిత్రగాథాశ్రోత్రశ్రవేణ     నిఖిలం చ పవిత్రగాత్రమ్   ।
వాఞ్ఛా న మాం భజతి పుత్రకలత్రమిత్త   సత్రాతిరాత్ర  వివిధేషు మఖేషు శమ్భో ॥ ౧౧॥
తురఙ్గదన్త్యుత్తమభూమిదానైః    రత్నాదికన్యాసుమహాన్నదానైః  ।
అర్ధ్యప్రదానైరఖిలైశ్చ     ధర్మైరలం  మహేశానపదం వ్రజామి  ॥ ౧౨॥
॥ ఇతి శివరహస్యాన్తర్గతే  మహాకాలకృతా మహేశ్వరతుష్టికరణస్తుతిః  సమ్పూర్ణా ॥
- ॥ శ్రీశివరహస్యమ్  । భర్గాఖ్యః  పఞ్చమాంశః । అధ్యాయః ౬। ౫౬-౬౭॥

